
Efni: Umsögn Landssamtaka skógareigenda (LSE) um drög að frumvarpi til laga um breytingu á lögum um náttúruvernd nr. 44/1999, með síðari breytingum

Landssamtök Skógareigenda vilja þakka fyrir frest sem var veittur til 21. janúar n.k. til að koma með athugasemdir við frumvarpsdrög um náttúruvernd.

Landssamtök skógareiganda gera verulegar athugasemdir við fyrirliggjandi drög að endurskoðun náttúruverndarlaga, bæði hvað varðar vinnulag og inntak, og leggja til að þau verði lögð til hliðar í núverandi mynd. 

Það er ljóst af  yfirlýsingu umhverfisráðherra um mikilvægi víðtæks samstarfs við hagsmunaaðila, almenning og sveitarfélög við endurskoðun náttúrverndarlaga, að undirbúningi frumvarpsins er stórlega ábótavant. Nær óskiljanlegt er, í ljósi vilja ráðherra, að gengið hafi verið fram hjá heildarsamtökum skógarbænda og skógareigenda (LSE). Á vegum þessara aðila er um 80% af allri nýgróðursetningu í landinu og undirbúningur atvinnugreinarinnar hefur staðið frá 1990. Þá taka drögin nær eingöngu mið af mjög þröngum og umdeilanlegum náttúruverndarsjónarmiðum og munu verða íþyngjandi fyrir allan landbúnað til framtíðar. 
Almennar athugasemdir.
Utanvegaakstur.

Í frumvarpsdrögunum er rætt um utanvegaakstur. Skógarbændur telja að þau lög og reglugerðir sem eru til varðandi utanvegaakstur séu nægilega skýr og taka vel á þeim vanda sem af þessum akstri getur hlotist. Stærstur hluti utanvegaaksturs á sér stað í eðlilegum tilgangi í tengslum við landbúnað, og hefur ekki teljandi landskemmdir í för með sér.      
Ef frumvarpsdrögin verða óbreytt að lögum þá koma til verulega íþyngjandi hömlur á athafnafrelsi og eignarrétt landeigenda og umráðamanna lands þar sem akstur vélknúinna ökutækja er  bannaður á auðri jörð nema samkvæmt undanþágu og þá aðeins í tilteknu augnamiði. Í þessu efni er engin greinarmunur gerður á landi í einkaeign eða almannaeigu. Vandséð er að fyrir því sé knýjandi þörf að gera för landeigenda og umráðamanna lands á vélknúnum farartækjum um land sitt refsiverða. Slíkt bann takmarkar hins vegar verulega eða hindrar alfarið möguleika landeiganda til að nýta og hirða um landareign sína, t.d. við gerð og viðhald girðinga, flutning og dreifingu áburðar, flutning plantna og gróðursetningu, grisjun og nýtingu skógar og flutning viðar úr skógi.  
Framandi lífverur og fjölbreytni.

Í frumvarpsdrögunum er ágeng framandi lífvera skilgreind sem framandi lífvera sem ógnar líffræðilegri fjölbreytni. LSE telur að þessi skilgreining geti ekki gengið og nauðsynlegt sé að skilgreina betur hugtakið „að ógna”  í þessu sambandi. Hér vantar skýrara orðalag.

Framandi lífverur eru skilgreindar sem Dýr, plöntur, sveppir og örverur sem ekki koma náttúrulega fyrir í vistkerfum landsins.  Hér vantar skýrara orðalag og nauðsynlegt að skýra betur að „koma náttúrulega fyrir í vistkerfum landsins.”
Í frumvarpsdrögunum er merking orðanna „fjölbreytni ísl. náttúru” skilgreind.  Með hlutfallslegri meiri eyðingu skóga hér á landi en í nokkru öðru landi í heiminum og þar með fábreytileika náttúrunnar þá hlýtur að orka tvímælis að tala um fjölbreytni ísl. náttúru.
Birki.

LSE mótmælir skilgreiningunni á birki þar sem stendur að ,,Með birkiskógum er hér átt við land þar sem birki er ríkjandi plöntutegund í gróðurfari óháð hæð, krónuþekju og stærð svæðis.”
Ákvæði þriðju greinar frumvarpsdraganna um að birkiskógar og leifar þeirra skuli njóta sérstakrar verndar skv. náttúruverndarlögum gengur ekki. Í sérstakri vernd felst skerðing á eignar- og ráðstöfunarrétti landeiganda. Með því að gera ekki greinarmun á gömlum skóglendum og nýsprottnum, binda sérstaka friðun ekki við hin gömlu skóglendi sem skuli afmarka landfræðilega, er skapaður neikvæður hvati til að auka  útbreiðslu birkis. Þannig er þetta friðunarákvæði líklegt til að vinna gegn tilgangi sínum.

Birkiskýrsla sem vitnað er í frumvarpsdrögunum sem var unnin á vegum umhverfisráðuneytis, getur ekki flokkast sem reglugerð og því ekki hægt að nota hana sem slíka. Lagt er til í viðkomandi skjali (birkiskýrslunni) að þekja birkis á Íslandi verði 10% af öllu landinu, eða um einn þriðji af láglendi.  En hvergi kemur fram hverjum er ætlað að setja land undir birkiskógana. Það má líta á það sem eignaupptöku á landi ef setja á 35% af láglendi undir birkiskóga, án þess að marka um það skýra stefnu og sjá fyrir um áhrif skógræktar með öðrum trjátegundum. Auk þess hefur ekki verið kannað hvort bændur og aðrir landeigendur séu tilbúnir að setja jarðir sínar undir birkikræðu sem síðan má lítið hrófla við og landið þannig gert verðminna eða verðlaust til atvinnuuppbyggingar.
Bent skal á að skógræktarlög taka vel á hættunni á eyðingu birkiskóga og ekki sýnileg ástæða að breyta þeim lögum eða bæta við er viðkemur skógareyðingu.
Annað.

LSE gerir athugasemdir við stærðarmörk  í  b. lið 3. gr. í kaflanum Sérstök vernd. Góð sátt hefur ríkt um núverandi stærðarmörk og því ekki ástæða að færa stærðarmörkin úr 3 hekturum í 1 hektara.
Innflutningur og ræktun innfluttra lífvera eða flutningur innlendra lífvera til svæða þar sem þær teljast ekki upprunalegar er bannaður samkvæmt frumvarpsdrögunum nema með sérstakri undanþágu. Brot gegn banninu varða refsingum og umhverfisráðherra getur, að fenginni umsögn Náttúrufræðistofnunar, látið eyða gróðri á eignarlöndum að því er virðist bótalaust.

      Í þessu banni felast verulegar hömlur á athafna- og atvinnufrelsi og  eignarrétti á landi. 

     Ákvæðin eru mjög íþyngjandi fyrir þróun skógræktar í landinu. Um leið eru möguleikar 
     landsmanna til að byggja upp sjálfbært samfélag á Íslandi stórlega skertir.

Í lokin.

Frumvarpsdrögin eins og þau nú liggja fyrir eru ekki léttbær fyrir nýja atvinnugrein sem er nytjaskógrækt. Jákvætt starf sem unnið er af góðum hug þúsunda Íslendinga til uppbyggingar skógræktar í landinu er gert að tortryggilegu starfi þar sem krafist er refsinga ef vikið er frá boðvaldi ríkisins. Tekið skal fram að LSE og aðildarfélög þess 

eru hlynnt réttlátum og sanngjörnum lögum sem taka tillit til allra lífvera sem hér búa.  
Verði þetta frumvarp að lögum í þeirri mynd sem lagt er til, verður skógrækt ekki sú atvinnugrein sem stefnt hefur verið að.

Stjórn Landssamtaka skógareigenda leggur til að frumvarpið verði lagt til hliðar. Skipuð verði ný nefnd um endurskoðun náttúruverndarlaga þar sem allir hagsmunaaðilar komi að undirbúningi.
Stjórn Landssamtaka skógareigenda 19. janúar 2011.

